
ТАМХИНЫ ХЯНАЛТЫН ТУХАЙ ХУУЛЬД НЭМЭЛТ,
ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН
ҮР НӨЛӨӨНИЙ ҮНЭЛГЭЭНИЙ ТАЙЛАН

НЭГ.ЕРӨНХИЙ ЗҮЙЛ
Энэхүү үр нөлөөний үнэлгээг Тамхины хяналтын тухай хуульд нэмэлт, өөрчлөлт оруулах тухай хуулийн төслийн /цаашид “Хуулийн төсөл” гэх/ зүйл, заалтад Хууль тогтоомжийн тухай хуулийн 17 дугаар зүйл болон Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөө тооцох аргачлал”-д заасны дагуу хуулийн төслийн зүйл, заалтын харилцан уялдаа, практикт хэрэгжих боломж, үр нөлөөг тооцох, давхардал, хийдэл, зөрчлийг арилгах, улмаар хуулийн төслийн боловсруулалтыг сайжруулахад зөвлөмж өгөх зорилгоор хийлээ.

Үнэлгээ хийхээр сонгож авсан хуулийн төсөл нь Хууль тогтоомжийн тухай хуулийн 22 дугаар зүйлийн 22.1.2-т заасан хуульд нэмэлт, өөрчлөлт оруулах
төрлөөр боловсруулагдсан болно. 

Хуулийн төслийн үр нөлөөг үнэлэх ажиллагааг дараахь үе шаттайгаар хийлээ:
1. Хуулийн төслийн үр нөлөөг үнэлэх шалгуур үзүүлэлтийг сонгох;
2. Хуулийн төслөөс үр нөлөө тооцох хэсгээ тогтоох;
3. Урьдчилан сонгосон шалгуур үзүүлэлтэд тохирох шалгах хэрэгслийн дагууүр нөлөөг тооцох;
4. Үр дүнг үнэлэх, зөвлөмж өгөх.

ХОЁР. ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ СОНГОСОН БАЙДАЛ, ҮНДЭСЛЭЛ

Тус үнэлгээний ажлыг хийж гүйцэтгэхдээ хуулийн төслийн зорилго, хамрах
хүрээ, зохицуулах асуудлыг харгалзан 4 шалгуур үзүүлэлтийг сонголоо:
1. зорилгод хүрэх байдал;
2. ойлгомжтой байдал;
3. хүлээн зөвшөөрөгдөх байдал;
4. харилцан уялдаа.

“Зорилгод хүрэх байдал” гэсэн шалгуур үзүүлэлтийг хуулийн төслийн зохицуулалт нь хуулийн төслийг боловсруулах болсон үндэслэл, шаардлагад нийцсэн эсэх, мөн түүнийг тодорхой илэрхийлж чадахуйц зохицуулалтын хувилбарыг агуулсан эсэхийг тогтоох зорилгоор сонгов.

“Ойлгомжтой байдал” гэсэн шалгуур үзүүлэлтийг хуулийн төслийг хэрэгжүүлэх хуулийн этгээд, хувь хүнд ойлгомжтой тодорхой байх, хуулийн төслийн
бичвэр нь нэр томъёо, хэл зүй, найруулгын хувьд Хууль тогтоомжийн тухай хуулийн
холбогдох заалтууд, Засгийн газрын 2016 оны 59 дүгээр тогтоолын 2 дугаар хавсралтаар баталсан “Хуулийн төсөл боловсруулах аргачлал” -д заасан шаардлагыг хангасан эсэхийг шалгах үүднээс сонголоо.

“Хүлээн зөвшөөрөгдөх байдал” гэсэн шалгуур үзүүлэлтийг тухайн хуулийн төслийн зохицуулалт иргэд, байгууллагад хэрхэн нөлөөлөх, хүлээн зөвшөөрөгдөх эсэхийг өөрөөр хэлбэл, тухайн зохицуулалтаар иргэдийн эрх чөлөөг хязгаарлаж байгаа эсэх, аж ахуйн нэгжүүдэд шинээр үүрэг хүлээлгэсэн эсэхийг шалгахаар сонголоо.

“Харилцан уялдаа” гэсэн шалгуур үзүүлэлтийг хуулийн төсөл нь Монгол Улсын Үндсэн хууль болон хүчин төгөлдөр үйлчилж байгаа бусад хууль, Монгол Улсын олон улсын гэрээний холбогдох заалтад нийцэж байгаа эсэх, хуулийн төслийн зүйл, заалт хоорондын давхардал, хийдэл, зөрчлийг шалган тогтоож, улмаар хуулийн төслийн боловсруулалтыг сайжруулах үүднээс сонгосон болно.


ГУРАВ. ХУУЛИЙН ТӨСЛӨӨС ҮР НӨЛӨӨГ ҮНЭЛЭХ ХЭСГИЙГ ТОГТООСОН БАЙДАЛ

“Зорилгод хүрэх байдал” гэсэн шалгуур үзүүлэлтийн хүрээнд хуулийн төслийн зохицуулалт нь хуулийн төслийг боловсруулах болсон үндэслэл, шаардлагад нийцсэн эсэх, мөн түүнийг тодорхой илэрхийлж чадахуйц зохицуулалтын хувилбарыг агуулсан эсэхийг тогтоох зорилгоор Тамхины хяналтын тухай хуулийн 6 дугаар зүйлийн 6.8.3 дахь заалтад нэмэлт оруулахаар заасан хуулийн төслийн 1 дүгээр зүйлд болон мөн хуулийн 6 дугаар зүйлийн 6.7.14 дэх заалтыг өөрчлөн найруулахаар заасан 2 дугаар зүйлд тус тус үнэлгээ хийнэ.

“Хүлээн зөвшөөрөгдөх байдал” гэсэн шалгуур үзүүлэлтийн хүрээнд хуулийн төслийн зохицуулалт иргэд, байгууллагад хэрхэн нөлөөлөх, хүлээн зөвшөөрөгдөх эсэхэд үнэлгээ хийхээр хуулийн төслийн Тамхины хяналтын тухай хуулийн 6 дугаар зүйлийн 6.8.3 дахь заалтад нэмэлт оруулахаар заасан хуулийн төслийн 1 дүгээр зүйлд болон мөн хуулийн 6 дугаар зүйлийн 6.7.14 дэх заалтыг өөрчлөн найруулахаар заасан 2 дугаар зүйлийг сонгов.

“Ойлгомжтой байдал” гэсэн шалгуур үзүүлэлтийн хүрээнд хуулийн төсөл нь боловсруулалтын хувьд Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэхийг, түүнчлэн хэрэглэх, хэрэгжүүлэх этгээдүүд хуулийг ойлгож хэрэглэх, хэрэгжүүлэх боломжтой байдлаар боловсруулагдсан эсэхийг шалгахын тулд хуулийн төслийг бүхэлд нь, дагалдах хуулийн төслүүдийн хамт сонгон авлаа.

“Харилцан уялдаа” гэсэн шалгуур үзүүлэлтийн хүрээнд аргачлалд тусгасан хуулийн төслийн үр нөлөөг үнэлэх стандарт асуултуудад хариулах замаар уялдаа холбоог шалгах үүднээс хуулийн төслийг бүхэлд, дагалдах хуулийн таслүүдийн хамт авч үзэхээр тооцлоо.



ДӨРӨВ.УРЬДЧИЛАН СОНГОСОН ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ

Өмнөх үе шатуудад хуулийн төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгээ тогтоосон тул тэдгээрт тохирох шалгах хэрэгслийг дараахь байдлаар авч үзэв.



Хүснэгт 1.


	№
	Шалгуур үзүүлэлт
	Үр нөлөөг үнэлэх хэсэг
	Тохирох эсэх

	1
	Зорилгод хүрэх
байдал
	Хуулийн төслийн 1 дүгээр зүйлд заасан Тамхины хяналтын тухай хуулийн 6.8 дахь хэсэгт нэмэх 6.8.3 дахь заалт, өөрчлөлт оруулахаар заасан 7.14 дэх хэсэг   
	Тамхины хяналтын зорилттой нийцэж буй эсэхэд шинжилгээ хийнэ.
/Тамхины хяналтын тухай хуулийн 1.1/

	2
	Ойлгомжтой байдал
	Хуулийн төсөл
	Хууль тогтоомжийн тухай хуулийн 29-32,  болон ЗГ-ийн 59 дүгээр тогтоолд заасан хуулийн төсөл боловсруулах аргачлалд заасан шаардлага хангагдсан эсэхийг шалгах 

	3
	Хүлээн зөвшөөрөгдөх байдал
	Тамхины хяналтын тухай хуулийн 6.8.3 дахь заалт, 7.14 дэх хэсэг
	Тамхины хяналтын тухай хуулийн харилцаанд оролцогч талуудын хэрэгцээ шаардлагад нийцэж буй эсэхийг үнэлэх.

	4
	Харилцан уялдаа
	Дурдагдан буй төслийн хэм хэмжээ болон Тамхины хяналтын тухай хуулийн бусад зүйл, хэсэг, заалтууд
	Бусад зүйл, заалтуудтай зөрчилдөөнтэй эсэх




Дээрх урьдчилан сонгосон шалгуур үзүүлэлтэд тохирсон шалгах хэрэгслийн дагуу хуулийн төслийн үр нөлөөг дараахь байдлаар үнэллээ.

1.“Зорилгод хүрэх байдал” шалгуур үзүүлэлтийн хүрээнд хийсэн үнэлгээ

Хуулийн төслийн үзэл баримтлалд “хуулийн төслийг .. тамхи худалдах үйл ажиллагаанд тавих хяналтыг үр дүнтэй болгох зохицуулалт хийнэ” гэсэн зорилго дэвшүүлжээ.

Хуулийн төсөлд Тамхины хяналтын тухай хуулийн 6 дугаар зүйлийн 6.7 дахь хэсгийн 14 дэх заалтад нэмэлт, өөрчлөлт оруулж “аливаа төрөл, хэлбэрийн тамхийг сургуулийн өмнөх болон ерөнхий боловсролын, төрийн, эрүүл мэндийн тусламж, үйлчилгээ үзүүлэх байгууллага, соёлын, урлагын, нийтийн биеийн тамир, спортын арга хэмжээ зохион байгуулж байгаа газар худалдахыг хориглох”, 6.8.3 заалт нэмэлт оруулан “тамхийг 21 насанд хүрээгүй хүнд тамхи худалдахыг хориотой болох тухай анхааруулга олон нийтэд харагдахуйц байдлаар байрлуулах, тамхи худалдаж буй байранд камерын хяналтын систем ажиллуулах” шаардлагыг хуульчилж тамхи худалдах үйл ажиллагаанд тавих хяналтыг үр дүнтэй болгох зохицуулалт хийж энэхүү зорилгодоо хүрэх эрх зүйн зохицуулалтыг санал болгосон байна.

Одоо дагаж мөрдөж буй Тамхины хяналтын тухай хуулийн 
А. 6.8.3.Тамхи худалдаалж буй байранд энэ хуулийн 6.7.7-д заасан 21 нас хүрээгүй хүнд тамхи худалдах, түүгээр худалдуулахыг хориглосон тухай санамжийг нийтэд ил газар байрлуулах, дүрсний хяналтын төхөөрөмж суурилуулан хэвийн үйл ажиллагааг нь тогтмол хангах. – гэж нэмэх;

Б. “6.7.14.ерөнхий боловсролын сургуулийн хичээлийн болон дотуур байраас 500 метрийн дотор тамхи худалдах;” гэж заасныг - 

“6.7.14. “ерөнхий боловсролын сургуулийн хичээлийн болон дотуур байраас 500 метрийн дотор” гэснийг “сургуулийн өмнөх болон ерөнхий боловсролын, төрийн, эрүүл мэндийн тусламж, үйлчилгээ үзүүлэх байгууллага, соёлын, урлагын, нийтийн биеийн тамир, спортын арга хэмжээ зохион байгуулж байгаа газар тамхи худалдах;” 

- гэж өөрчлөхөөр тусгасан нь Тамхины хяналтын тухай хуулийн 1 дүгээр зүйлийн 1.1-д “Энэ хуулийн зорилт нь тамхины хэрэглээ, дам тамхидалтаас үүдэлтэй сөрөг үр дагавраас хүн амыг хамгаалах зорилго бүхий тамхины хяналтын эрх зүйн үндсийг тодорхойлж түүнийг хэрэгжүүлэхтэй холбогдон төр, иргэн, аж ахуйн нэгж, байгууллагын хооронд үүсэх харилцааг зохицуулахад оршино” гэж хуулийн зорилтыг тодорхойлсон. Иймд төслөөр тамхины хяналтын эрх зүйн үндсийг боловсонгуй болгох зорилгодоо хүрсэн гэж үзнэ.


2.”Хүлээн зөвшөөрөгдөх байдал” шалгуур үзүүлэлтийн хүрээнд хийсэн
үнэлгээ

Хуулийн төслийн үзэл баримтлалд “Хуулийн төсөлд Тамхины хяналтын тухай хуулийн 6 дугаар зүйлийн 6.7 дахь хэсгийн 14 дэх заалтад нэмэлт, өөрчлөлт оруулж “аливаа төрөл, хэлбэрийн тамхийг сургуулийн өмнөх болон ерөнхий боловсролын, төрийн, эрүүл мэндийн тусламж, үйлчилгээ үзүүлэх байгууллага, соёлын, урлагын, нийтийн биеийн тамир, спортын арга хэмжээ зохион байгуулж байгаа газар худалдахыг хориглох”, 6.8.3 заалт нэмэлт оруулан “тамхийг 21 насанд хүрээгүй хүнд тамхи худалдахыг хориотой болох тухай анхааруулга олон нийтэд харагдахуйц байдлаар байрлуулах, тамхи худалдаж буй байранд камерын хяналтын систем ажиллуулах” шаардлагыг хуульчилж тамхи худалдах үйл ажиллагаанд тавих хяналтыг үр дүнтэй болгох зохицуулалт хийнэ” гэж заажээ.
Одоо дагаж мөрдөж буй Тамхины хяналтын тухай хуулийн “6.7.14.ерөнхий боловсролын сургуулийн хичээлийн болон дотуур байраас 500 метрийн дотор тамхи худалдах;” гэж заасан нь бодит байдал дээр хэрэгжих боломжгүй байна гэсэн дүгнэлтэд хүрсэн бөгөөд энэ нь хот төлөвлөлт хүн амын нягтрал, сургууль, цэцэрлэгийн үйл ажиллагааны талаар төрөөс баримтлах бодлого зэрэг олон хүчин зүйлтэй холбоотой хэрэгжихгүй, Улаанбаатар хот болон төв суурин газруудад үйл ажиллагаа явуулж буй сургуулийн 500 метрийн радиусаар газрын зурагт бүсчлэл тогтоон зураглал хийж үзэхэд үндсэндээ Улаанбаатар хотын аль ч хэсэгт тамхи худалдах боломжгүй байдалтай байгаа бөгөөд энэ нь тамхи худалдаалах үйл ажиллагааг хяналтанд оруулах бус харин ч эсрэгээрээ хяналтгүй худалдаа буюу сургууль орчмын бүсэд хууль бус худалдаа, ширхэгийн наймаа дэлгэрэх үндэс болсоныг судалгаагаар тогтоожээ.

Хуулийн зохицуулалтын энэ алдаатай байдал, сөрөг үр дагаварыг арилгах зорилгоор тамхи худалдах үйл ажиллагааг радиусаар бус шууд заасан тодорхой байршлуудад хориглож эргүүлээд хатуу хяналтын мехнизм бүрдүүлэх замаар тамхийг зөвшөөрөлгүй, хяналтгүй худалдах боломжийг хязгаарлаж, далд эдийн засаг, хууль бус худалдааг хяналтанд оруулах нь нэг талаас хүн амын эрүүл мэндийг хамгаалах, хүний эрүүл аюулгүй орчинд амьдрах эрхийг хангах, нөгөө талаас хэт бодит бус хязгаарлалтыг халж эрүүл эдийн засгийн харилцаа, хяналттай худалдааны орчин бүрдүүлсэнээр бизнес эрхлэгч, хэрэглэгчийн хэрэгцээнд нийцэж хүлээн зөвшөөрөгдөх үндэслэлтэй гэж үзэв.


3.“Ойлгомжтой байдлыг судлах” шалгуур үзүүлэлтийн хүрээнд хийсэн
үнэлгээ

1/Энэхүү шалгуур үзүүлэлтийн дагуу хуулийн төслийг бүхэлд нь, дагалдах хуулийн төслүүдийн хамт Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавих нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлага, 31 дүгээр зүйлд заасан хуулийн төсөлд товчлол хэрэглэх, 32 дугаар зүйлд заасан хуулийн төсөлд эшлэл хэрэглэх шаардлагад нийцүүлсэн эсэх, Хууль тогтоомжийн төсөл боловсруулах аргачлалыг баримталж боловсруулсан эсэхийг шалгалаа.


Хүснэгт 2

	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	Хууль тогтоомжийн тухай хуулийн
зохицуулалт
	Шаардлага хангасан эсэх

	29.1.1.Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Үндсэн хуулийн Арван зургадугаар зүйлд Монгол Улсын иргэн дараахь үндсэн эрх, эрх чөлөөг баталгаатай эдэлнэ: “2/эрүүл, аюулгүй орчинд амьдрах, орчны бохирдол, байгалийн тэнцэл алдагдахаас хамгаалуулах эрхтэй” гэж заасан болон олон улсын гэрээ, үндэсний аюулгүй байдлын үзэл баримтлалтай уялдсан.

	29.1.2.тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Хуулийн төсөлд тухайн хуулиар зохицуулж байгаа нийгмийн харилцаанд
хамаарах асуудлыг тусгасан.

	29.1.3.тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Тусгаагүй

	29.1.4.тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Тусгаагүй

	29.1.5.зүйл, хэсэг, заалт нь хоорондоо зөрчилгүй байх;
	Зөрчилгүй

	29.1.6.хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	Тусгаагүй

	29.1.7.бусад хуулийн заалтыг давхардуулан заахгүйгээр шаардлагатай бол түүнийг эш татах, энэ тохиолдолд эшлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Ишлэл хийгээгүй

	29.1.8.тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох, харгалзан үзэх нөхцөл байдал, нийтийн эрх зүйн этгээдийн чиг үүрэг,
	Тусгасан

	29.1.9.шаардлагатай тохиолдолд эрх зүйн хэм хэмжээг зөрчсөн этгээдэд хүлээлгэх хариуцлагын төрөл, хэмжээ, хуулийн хүчин төгөлдөр болох хугацаа, хууль буцаан хэрэглэх тухай заалт, хуулийг дагаж мөрдөх журмын зохицуулалт, бусад хуулийн зүйл, заалтыг хүчингүй болсонд тооцох, хасах заалт;
	Хэм хэмжээг зөрчсөн этгээдэд хүлээлгэх хариуцлага хуульд тусгагдсан.

	29.1.10.шаардлагатай тохиолдолд бусад хуульд нэмэлт, өөрчлөлт оруулах болон хууль хүчингүй болсонд тооцох тухай дагалдах хуулийн төслийг боловсруулсан байх;
	Хуульд нэмэлт, өөрчлөлт оруулсантай холбогдуулан дагалдах хуулийн төсөл боловсруулах шаардлагагүй

	29.1.11.хуулийн төсөл нь хуулийн зорилго гэсэн зүйлтэй байж болох бөгөөд зорилгод тус хуулиар хангахаар зорьж байгаа иргэний үндсэн эрх, бэхжүүлэх үндсэн зарчим, хүрэх үр дүнг тусгана.
	Хуульд нэмэлт, өөрчлөлт оруулах хуулийн төсөл бөгөөд Тамхины хяналтын тухай хуулийн зорилтын хүрээнд хамаарах тул тусгай зорилго, зорилт хуульчлах шаардлагагүй.

	Хэл зүй, найруулгад тавих нийтлэг шаардлага

	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Хууль зүйн нэр томъёо ашигласан

	30.1.2.нэг нэр томьёогоор өөр өөр ойлголтыг илэрхийлэхгүй байх; 
	Өөр өөр утга илэрхийлсэн нэр томъёо ашиглаагүй

	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Хэл бичгийн дүрмийн зөрчил, алдаагүй

	30.1.4.хүч оруулсан нэр томьёо хэрэглэхгүй байх;
	Хүч оруулсан нэр томъёо үгүй

	30.1.5.жинхэнэ нэрийг ганц тоон дээр хэрэглэх
	Зөрчилгүй



	

	
	

	
	

	
	




4.“Хуулийн төслийн харилцан уялдааг шалгах” шалгуур үзүүлэлтийн хүрээнд хийсэн үнэлгээ

1.Хууль тогтоомжийн төслийн үр нөлөө үнэлэх аргачлалын 4.10-т заасан дараахь 16 стандарт асуултад хариулах замаар хуулийн төслийн уялдаа холбоог бүхэлд нь дагалдах хуулийн төслүүдийн хамт шалгахыг зорилоо.

Хүснэгт 3

	№
	Асуулт
	Дүн шинжилгээ

	1
	Хуулийн төслийн зохицуулалт
тухайн хуулийн зорилттой
нийцэж байгаа эсэх
	Нийцэж байгаа

	2
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх
	Нэмэлт, өөрчлөлт оруулах тухай хууль учраас энэ зүйл хөндөгдөөгүй

	3
	Хуулийн төсөлд тодорхойлсон нэр томьёо тухайн хуулийн төслийн болон бусад хуулийн
нэр томьёотой нийцэж байгаа эсэх
	Төсөлд шинэ нэр томъёо хэрэглээгүй

	4
	Хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх
	Нийцэж байгаа

	5
	Хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх
	Давхардаагүй

	6
	Хуулийн төслийг хэрэгжүүлэх этгээдийг тодорхой тусгасан эсэх
	Хэрэгжүүлэх талууд тодорхой тусгагдсан

	7
	Хуулийн төсөлд шаардлагатай зохицуулалтыг орхигдуулсан эсэх
	Орхигдуулаагүй

	8
	Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Давхардуулсан зохицуулалт хийгээгүй

	9
	Төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Энэ тухай зохицуулалт хөндөөгүй

	10
	Татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Хуулийн төсөлд татвар, төлбөр хураамжийн хэмжээ тогтоогоогүй

	11
	Тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Аж ахуйн үйл ажиллагааны тусгай зөвшөөрлийн тухай хуульд тусгасан эсэх;
	Хуулийн төсөлд тусгай зөвшөөрлийн асуудлыг хөндөөгүй

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх
	Хүний эрхийг хязгаарласан зохицуулалт хийгээгүй

	13
	Хуулийн төслийн зүйл, заалт жендэрийн эрх тэгш байдлыг хангасан эсэх
	Жендерийн ялгавартай байдлаар зохицуулалт хийсэн хэм хэмжээ тогтоогоогүй

	14
	Хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх
	Тусгаагүй

	15
	Хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх
	Хуулийн төсөлд төрөөс ямар нэгэн үйлчилгээ, зөвшөөрөл авах тухай зохицуулалт тусгаагүй

	16
	Хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх
	Тамхины хяналтын тухай хуульд нэгэнт тусгагдсан хууль зүйн хариуцлагын хэм хэмжээний хүрээнд хуулийн төсөл хэрэгжих бөгөөд энэ Төсөлд хариуцлагын хэм хэмжээ тогтоогоогүй




ТАВ.ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ

Тамхины хяналтын тухай хуульд нэмэлт, өөрчлөлт оруулах тухай хуулийн төслийн үр нөлөөг Засгийн газрын 2016 оны 59 дүгээр тогтоолын 3 дугаар хавсралтаар батлагдсан “Хууль тогтоомжийн төслийн үр нөлөөг үнэлэх аргачлал”- ын дагуу үнэлэх ажиллагааг хийлээ. Үнэлгээ хийхдээ хуулийн төслийн зарим зүйл, заалтын зохицуулалтын практикт хэрэгжих боломж, харилцан уялдаа зэргийг тооцож шинжилгээ хийх, хуулийн төслийн давхардал, хийдэл, зөрчлийг арилгах, хуулийн төслийг батлан хэрэгжүүлснээр үүсэж болзошгүй, урьдчилан тооцоогүй үр дагаврыг тодорхойлох, хуулийг хэрэглэхэд ойлгомжтой, хэрэгжих боломжтой байдлаар боловсруулах, хуулийн төслийн чанарыг сайжруулахад анхаарсан болно.

Тамхины хяналтын тухай хуульд нэмэлт, өөрчлөлт оруулах тухай хуулийн төсөл нь хуулийн төслийг боловсруулах болсон хэрэгцээ шаардлага буюу үзэл баримтлалаар тодорхойлсон зорилготой нийцэж томьёологдсон хуулийн хэрэгжилтийн явцад илрэн гарсан зохицуулалтын алдаа, сөрөг үр дагаварыг засахад чиглэсэн байна.
Төсөл бичвэрийн хувьд Хууль тогтоомжийн тухай хууль болон хууль тогтоомжийн төсөл боловсруулах аргачлалд заасан агуулгын болон бүтэц, хэлбэрийн шаардлагыг хангасан байна.
Төсөлтэй холбогдуулан өгөх санал, шүүмж, зөвлөмж байхгүй

Ашигласан материал:

1. Монгол Улсын Үндсэн хууль 1992 он
1. Тамхины хяналтын тухай хууль
2. Монгол Улсын Засгийн газрын тухай хууль 19993 он
3. Зөвшөөрлийн тухай хууль 2022 он
4. Зөрчил шалган шийдвэрлэх тухай хууль 2017 он
5. Зөрчлийн тухай хууль 2017 он
6. Онцгой албан татварын тухай хууль 2006 он
7. Улсын тэмдэгтийн хураамжийн тухай хууль 2010 он
8. Хууль тогтоомжийн тухай хууль 2016 он
9. Иргэний болон улс төрийн эрхийн олон улсын пакт
10. Тамхины хяналтын тухай конвенц
11. Тамхины хяналтын тухай хуулийн хэрэгжилтийн үр дагаварт хийсэн үнэлгээний тайлан.
12. Засгийн газрын 2016 оны 59 дүгээр тогтоолын 2, 3 дугаар хавсралт

